Алабуга шәһәре  “Университет” гомум белем бирү мәктәбенең
туган тел (татар теле) һәм әдәбияты укытучысы 
Сахабиева Гөлфия Хафиз кызы

Татар халкының бөек улы – Габдулла Тукай. 
“Сөй гомерне, сөй халыкны, сөй халыкның дөньясын...”
Г.Тукай
Татар халкының бөек улларының берсе – Габдулла Тукай, елның иң матур вакытында, язның апрель аенда дөньяга килә. Бүген без аның туган көнен бик зурлап, тантаналы рәвештә үткәрәбез. Аның шигырьләрен укыйбыз, көйгә салып җырлыйбыз. 
Елдан-ел Тукай безнең хәтерләрдә үз эзен тирәнерәк калдыра кебек тоела. Яңа буынга без аның шигырьләрен, әкиятләрен өйрәтәбез. “Су анасы”, “Шүрәле” кебек әкиятләрен белмәгән бер сабый да юктыр, мөгаен. Алар безнең күңелләргә Ана сөте белән, бишек җырлары белән, йокы алдыннан укылган әби әкиятләре белән сеңә. 
Балачактан ук без Тукай уйлап чыгарган әкият дөньясында үсәбез, аның Шүрәлеләренә, Су аналарына ышанабыз, Кәҗә белән Сарык зирәклегенә шаккатабыз, Бала белән Күбәләк серләшүен тыңлыйбыз, “Туган телен” яттан беләбез, көйгә салып җырлыйбыз. 
Тукай иҗаты белән, авыр тормыш юлы белән һәм бик кыска яки бик якты язмышы белән татар халкы арасында гына түгел, бөтен дөньяга билгеле булды. Аның иҗат җимешләре күп төрле телләргә тәрҗемә ителде. Бүген Тукайның шигырьләрен күпләр яратып укыйлар, клиплар, буктрейлар төшерәләр. Бу халыкның Тукайга булган мәхәббәтен исбатлый.
Тукай калдырган кыйммәтле фикерләр китап битләрендә, Интернет челтәрләрендә бүген ачык кулланылышта булуы бик уңайлы. Кайсы шигыре күңелеңә якын, шуны ачасың да укыйсың. Мондый мөмкинлекләр Тукайны укырга тагын да уңайлырак мохит тудырды. 

